
॥ వీరకకృతా పార్వతీస్తుతిః ॥
వీరక ఉవాచ ।
నతసురాసురమౌలిమిలన్మణిప్రచయకాన్తి  కరాల నఖాఙ్కితే ।
నగసుతే! శరణాగతవత్సలే! తవ నతోఽస్మి నతార్తివినాశిని ॥ ౧॥
తపనమణ్డలమణ్డితకన్ధరే    ! పృథుసువర్ణసువర్ణనగద్యుతే   ।
విషభుజఙ్గనిషఙ్గవిభూషితే   ! గిరిసుతే ! భవతీమహమాశ్రయే  ॥౨॥
జగతి కః ప్రణతాభిమతం  దదౌ ఝటితి సిద్ధనుతే  భవతీ యథా ।
జగతి కాం చ న వాఙ్ఛతి శఙ్కరో భువనధృత్తనయే ! భవతీం యథా ॥ ౩॥
విమలయోగ వినిర్మిత దుర్జయ  స్వతను తుల్యమహేశ్వర మణ్డలే  ।
విదలితాన్ధక  బాన్ధవసంహతిః  సురవరైః  ప్రథమం  త్వమభిష్టుతా  ॥ ౪॥
సితసటాపటలోద్ధత  కన్ధరా  భరమహా మృగరాజ రథస్థితా  ।
విమలశక్తిముఖానలపిఙ్గలా  యతభుజౌఘ విపిష్టమహాసురా  ॥ ౫॥
నిగదితా భువనైరితి  చణ్డికా  జనని !శుమ్భ నిశుమ్భ నిషూదనీ ।
ప్రణత  చిన్తిత దానవ దానవ ప్రమథనైకరతిస్తరసా   భువి ॥౬॥
వియతి వాయుపథే జ్వలనోజ్జ్వలేఽవనితలే  తవ దేవి! చ యద్వపుః ।
తదజితేఽప్రతిమే  ప్రణమామ్యహం  భువన భావిని! తే భవవల్లభే  ॥ ౭॥
జలధయో లలితోద్ధత  వీచయోహుతవహద్యుతయశ్చ చరాచరమ్ ।
ఫణసహస్రభృతశ్చ  భుజఙ్గమా  స్త్వదభిధాస్యతి మయ్యభయఙ్కరాః ॥౮॥
భగవతి! స్థిరభక్తజనాశ్రయే   ! ప్రతిగతో  భవతీ చరణాశ్రయమ్  ।
కరణజాతమిహాస్తు మమాచలం నుతిలవాప్తిఫలాశయహేతుతః ॥౯॥
ప్రశమమేహి  మమాత్మజ వత్సలే ! తవ నమోఽస్తు ! జగత్త్రయసంశ్రయే   ! ।
త్వయి మమాస్తు మతిః సతతం శివే శరణగోఽస్మి నతోఽస్మి నమోఽస్తు తే ॥ ౧౦॥
ఇతి మత్స్యపురాణాన్తర్గతా  వీరకకృతా పార్వతీస్తుతిః సమాప్తా ।

